
Omveg – grøntområde tilrettelagt som sosial møteplass og 

eigenorganisert aktivitet 

 

Bakgrunn 

Årdal kommune arbeider med etablering av nytt omsorgssenter på Årdalstangen. I samband 

med prosjektet vert det jobba parallelt med forprosjekt og detaljreguleringsplan. Det skal 

førast opp ny bygningsmasse med tilhøyrande infrastruktur på areal som er regulert som 

friområde, beståande av eit tidlegare aktivt friluftsbasseng og grøntareal («Bassengtomta», 

figur 1). Prosjektet vil føre til at mesteparten av dette friområdet vert bygd ned. Ved 

omdisponering av friområder er det eit lovpålagt krav om at det skal skaffast «fullverdig 

erstatning». Dette er heimla i Rikspolitiske retningslinjer for barn og planlegging (1995), 

punkt 5 d: 

 

«Ved omdisponering av arealer som i planer er avsatt til fellesareal eller friområde som er i 

bruk eller er egnet for lek, skal det skaffes fullverdig erstatning. Erstatning skal også skaffes 

ved utbygging eller omdisponering av uregulert areal som barn bruker som lekeareal, eller 

dersom omdisponering av areal egnet for lek fører til at de hensyn som er nevnt i punkt b 

ovenfor, for å møte dagens eller framtidens behov ikke blir oppfylt.» 

 

Behovet for fullverdig erstatning vart identifisert tidleg i prosessen med prosjektet. I uttale til 

varsel om oppstart med planarbeidet har omsynet til barn og unge også vore framheva av 

Statsforvaltaren i Vestland og Vestland fylkeskommune. I samband med 

reguleringsplanarbeidet er det gjennomført møter med Statsforvaltaren i Vestland og 

Vestland fylkeskommune for å mellom anna diskutere dette temaet. I tillegg er det 

gjennomført særskilt medverknad knytt til barn og unges interesser. Medverknadsprosessen 

og innhenta innspel er oppsummert i eige notat. Det er ei føresetnad at erstatningsarealet 

må ligge i rimeleg nærleik til friområdet som skal erstattast, altså i Årdalstangen sentrum. 

Identifisering av egna erstatningsareal 

Tilgangen på eigna erstatningsareal er avgrensa. Årdalstangen er generelt utnytta på ein 

arealintensiv måte, med lite tilgjengeleg utviklingsareal. Det aller meste av utviklinga må skje 

innanfor eksisterande utbygde område (fortetting/transformasjon). Dette gir ei avgrensa 

fleksibilitet i jakta på eigna sentrumsnære fullverdige erstatningsareal. Eigedomsforhold 

spelar også inn på dette. 

 

I sentrumsområdet langs/i nærleiken av Hæreidselvi ligg det nokre grøntareal på dei 

kommunale eigedommene gbnr. 4/13 og 5/1 (figur 2). Fleire av desse er allereie regulerte 

som friområde og ligg derfor godt til rette som erstatningsareal. Areala består i hovudsak av 

gress og nokre beplantning. Festplassen er eit regulert friområde som inngår i planområdet 

for reguleringsplanen for omsorgssenteret (figur 1), og skal vidareførast som 

grøntområde/friområde i ny plan. Meieriparken er eit regulert friområde på sørtuppen av 

sentrum langs Sognefjorden og Hæreidselvi, men utviklingspotensialet er avgrensa ved at 

arealet vert nytta til Målrockfestivalen. Ellers ligg det to mindre regulerte grønt-/friområde 

langs Hæreidselvi ved Rådhuset og Meierigata, og nokre små gjenværande delar av 

Bassengtomta skal ved utbygging av omsorgssenteret opparbeidast som offentleg grønt-

/uteopphaldsareal (figur 2). Turvegen langs Hæreidselvi dannar eit samband mellom areala 

nord-sør i sentrum. Det vert vurdert at det er desse areala som er realistisk/egna å utvikle for 

å få til fullverdig erstatning. I praksis vil prosjektet føre til at det vert mindre friområde 

arealmessig, slik at erstatninga må gjerast ved å heve kvaliteten på eksisterande 

gjenværande areal. Friområde som er vist i figur 2, samt Bassengtomta som skal byggjast 

ned, er lite nytta av og ikkje tilpassa bruk for barn og unge i dag. 

Figur 1: Viser «Bassengtomta», eit regulert friområde med grøntareal og stengt friluftsbasseng som i stor 
grad skal byggast ned i forbindelse med etablering av nytt omsorgssenter. Grøntområdet nedst i bildet er 

friområdet «Festplassen»  

Konsept 

Gjennom medverknadsprosessen har det kome inn fleire innspel. Oppsummert er det eit 

ønske om uformelle sosiale møteplassar der ein kan opphalde seg under tak, samt ulike 

lågterskel aktivitetstilbod som t.d. leikeplass, trampoline, klatreinstallasjonar, 

utetreningsanlegg, ballbinge m.m. Det vert framheva at sentrumsområdet er lite attraktivt i 

dag. Turstien langs Hæreidselvi vert også nemnd som eit element med potensiale som kan 

gjerast meir spennande. I skisseprosjektet og forprosjektet for omsorgssenteret er 

tilrettelegging for barn og møteplassar mellom menneske i alle aldrar vektlagt. Dette er også 

påpeika i Statsforvaltaren i Vestland sin uttale til varsel om oppstart med planarbeidet, der 

dei framhevar at gode møteplassar og uteområde for både unge og eldre, som inkluderer 

leikeareal, er særs viktig for prosjektet. 

 

Årdal kommune har sett på prosjekt frå andre kommunar for å hente inspirasjon. 

Organisasjonen Tverga initierte i 2020 prosjektet «En morsom omveg» i samarbeid med 

NMBU og Asplan Viak, med mål om å inspirere kommunar til å skape 

aktivitetsanlegg/møteplassar som fremjar rørsle på morsomme og overraskande måtar. I 

september 2024 opna Trysil-Knuten, som det første anlegget i «En morsom omveg». I dette 

prosjektet er det skapt «en morsom omveg» som knyter saman sentrum og Trysilelva, ved å 

setje opp ein hinderløype, oppgradere turvegar, bålplass og gapahuk (figur 3 & 4). 

 

 

 

 

 

 

 

 

 

 

 

 

Figur 2: Viser Årdalstangen sentrum. Planlagt omsorgssenter er grovt innteikna  i sort med rødt omriss. Tursti langs 
Hæreidselvi er teikna inn med tett grøn stipla linje, medan grøntareala som er tenkt vidareutvikla med omsyn til den 

fullverdige erstatninga er teikna inn i grøn/gul stipla linje  

Figur 3: Viser deler av «Trysil-knuten», med etablering av «morosam omveg» langs tursti/elv med møteplassar i 

form av mellom anna gapahuk og hinderløype/leikeinstallasjoner. Fotograf: Marte Øverland Kornerud 

Figur 4: Viser ungdomsrådet i Trysil kommune i gapahuk med grillplass ved «Trysil-knuten». Ungdomsrådet var 

med på utforming og planlegging av prosjektet. Fotograf: Marte Øverland Kornerud  



 5 

Noko liknande dette kunne ein gjort på Årdalstangen, der areala vist i figur 2 kan fungere 

som ein del av «omveg» eller «aktivitetsløype» langs turvegen som kan gjere vegen ned mot 

Meieriparken og sentrum elles meir spennande. Tiltaka bør inkludere utstyr som fleire 

brukargrupper kan nytte, med både spreidde enkeltinstallasjonar for leik/utetrening (døme 

vist i figur 5), og møteplassar med gapahuk/paviljong (gjerne med WiFi tilgang), bålplass og 

grøntstruktur. Uformelle møteplassar for ungdomen, utan behov for personal og utan 

opningstider, har lenge vore etterspurt. Desse tiltaka skal bidra til å tilfredsstille 

forventningane og behova ungdomen har. Tanken er også at områda kan nyttast av fleire 

kommunale instansar, som t.d. barnehage, psykisk helseteneste, ergoterapi-, og 

fysioterapitenesta og bebuarar i omsorgssenteret. Samstundes er det tenkt at ulike 

målgrupper naturleg vil bruke området på ulike tidspunkt, for eksempel at ungdomen vil 

kunne bruke området meir for seg sjølv på ettermiddag/kveldstid.  

 

Særleg Festplassen vil ha mest plass til ein større møteplass, og har ein naturleg tilknyting til 

omsorgssenteret. For omsorgssenteret er det planlagt gjennomgang open for allment mellom 

sida vend mot turvegen/Hæreidselvi og sørsida vendt mot Festplassen, som vil vere med på 

å forsterke denne forbindelsen. Samstundes har Festplassen ein kvalitet i seg sjølv som ein 

«grønn lunge» i sentrum som bør takast vare på. Utforminga av dei ulike delane av 

«omvegen»/ «aktivitetsløypa» bør oppfattast som ein heilskap. Løysingene bør vere robuste 

og lite vedlikehaldskrevjande.  

 

 

Folkehelse er heilt sentralt for prosjektet. Det vert stadig mindre aktivitet og aukande 

einsomheit blant barn og unge, og det manglar sosiale møteplassar som kan vere med på å 

førebygge dette. Målet med konseptet er å få til ein stadutvikling som kan vere eit positivt 

folkehelsebidrag for Årdal kommune. Med bakgrunn i dette er det tenkt følgjande overordna 

konsept for etablering av ein «morosam omveg»/ «aktivitetsløype»: 

 

Ein «morosam omveg» som er fin og hyggeleg og som løfter heile sentrumsområde. Ein 

møteplass som er spesielt egna for barn og ungdom, der alle generasjonar kan omgåst, og 

som inviterer til fysisk aktivitet, bevegelse og sosialt samvær. 

Figur 5: Viser eksempler på leike-/treningsapparat som er tilpassa ulike brukargrupper/aktivitet. Bilda er henta frå sove.no, som 

er heimesida til firmaet som var leverandør i prosjektet Trysil-knuta og fleire andre prosjekt der Tverga har vore involvert  

Figur 6: Kart over Årdalstangen sentrum. Forslag til plassering av funksjoner for konseptet.   

 

Gjennomføring  

Gjennomføring av konseptet må sikrast i planføresegnene for reguleringsplanen. Vidare må 

konseptet følgjast opp i prosjekt der løysingane konkretiserast i forhold til mellom anna tal og 

type installasjonar/tiltak og plasseringa av desse. Dette føreset vidare medverknad med 

relevante partar. Det kan vere mogleg å hente støttemidlar til prosjektet. Det bør også 

hentast inn ekstern fagkompetanse som t.d. landskapsarkitekt i prosjekteringa. 

 

Konklusjon 

Det er vurdert at eksisterande kommunalt eigde grøntareal i sentrumsområde kan 

vidareutviklast for å sørgje for fullverdig erstatningsareal for nedbygginga av Bassengtomta. 

Det er føreslått eit overordna konsept basert på å skape ein «morosam 

omveg»/«aktivitetsløype» på areal langs med og nært tilknytta turstien langs Hæreidselvi. 

Målet er å løfte sentrumsområdet ved å etablere møteplassar som inviterer til fysisk aktivitet 

og sambruk mellom menneske i ulike aldrar. Gjennomføring føreset oppfølging i eit prosjekt, 

med vidare medverknad og konkretisering av løysingar. 

 

 

Martin Ramsland Stensaker 

Kommuneplanleggjar 


